Nafarroako Parlamentuko Mahaiak, 2017ko maiatzaren 15ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroako Alderdi Sozialista talde parlamentarioak aurkezturiko mozioa, zeinaren bidez Nafarroako Gobernua premiatzen baita Red Eléctrica de España-ri exigi diezaion Estellerrian elektrizitate-subestazio bat jartzea.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2017ko maiatzaren 15ean

Lehendakaria: Ainhoa Aznárez Igarza

MOZIOAREN TESTUA

Nafarroako Alderdi Sozialista talde parlamentarioak, Legebiltzarreko Erregelamenduan ezarritakoaren babesean, honako mozio hau aurkezten du, 9-17/ITP-00012 interpelaziotik heldua, Osoko Bilkuran eztabaidatu eta bozkatzeko.

2017ko maiatzaren 4an, Parlamentuaren Osoko Bilkuran sozialisten talde parlamentarioak aurkeztutako interpelazio bat eztabaidatu zen, zeinean Nafarroako Foru Komunitate osoan elektrizitate-hornidura bermatzearren Nafarroako Gobernuak darabilen politika orokorra jorratu baitzen.

Talde parlamentarioei eta Nafarroako Gobernuari entzun ondoren egiaztatu zen elektrizitate-hornidurak garrantzi egituratzailea daukala foru erkidegoarentzat, eta gaur egun zenbait gabezia daudela, eta horien ondorioz Nafarroako alderdi batzuk beste batzuk baino lehiakortasun-baldintza okerragoan daude, halako moduan non bete-betean hausten den foru lurraldean bizi diren pertsona eta lurralde guztiei zor zaien berdintasun-printzipioa.

Estellerria da elektrizitate-gabeziek gehien ukitutako lurraldea –beste hornikuntza batzuen eskuratzeari dagokionez ere lurralde zigortua da–, berau baita tamaina ertaineko enpresa bat instalatu ezin den eskualde bakarra; halatan, Nafarroako gainontzeko lurraldeek baino garapen eskasagoa dauka. Egoeraz jabetuta, Estellerriko enpresaburuek, ordezkari publikoek eta, oro har, herritarrek beti adierazi ohi dute ezer baino lehen beharrezkoa dela inguru horretan subestazio elektriko bat instalatzea, lehiakortasun-aldetiko bidegabekeria hori arintzeko.

Orobat, Goi Erriberako –San Adrián, Andosilla eta Azagra– kolektibo horiek berek zuzenean pairatzen dituzte beren enpresek eta partikularrek bizi dituzten elektrizitate-eten eta -mikroetenak. Goi Erribera da, hain zuzen ere, banaketa beste erkidego batetik –Errioxa– jasotzen duen Nafarroako alderdi bakarra, halako moduan non kablearen distantzia 40 kilometrokoa baino handiagoa baita. Halatan, arriskua biderkatu egiten da eta, gainera, kudeaketa –hori ere ez da kontu makala– ez da Nafarroako banaketa-ordezkaritzatik zuzenean egiten. Gauzak horrela, eskualde horretan instalatutako enpresarki handienetako batek –General Milis– erabaki du linea elektrikoko azpiegitura batean inbertitzea, eskatzen duten hornikuntza ekartzeko. Egoera hori ez da berria.

Halaber, Fiteron, Corellan edo Cintruénigon, banatzaile horren beraren arabera, hegaztien ekintzaren ondoriozko mikroetenen eraginaz oharrarazten dute, baina orain arte ez da, itxuraz behintzat, hornikuntza hobetu.

Arazo hori etenena eta mikroetenena bada ere, eten luzeen arazoak Pirinioetan gertatzen dira –Zaraitzun eta Erronkarin, adibidez–, eta eragin berezia Luzaiden dute, non konbustio fosileko sorgailuak negozio txikietako eta etxe pribatuetako dekoratuaren parte baitira. Beren bizilagun frantziarrengandik elektrizitatea eskuratzeko modu polita daukate, baina arazo burokratikoek eragotzi egiten dute hori baliatu eta Zubiri-Auritz-Luzaide korridorearen hari bakarra erabili behar izatea.

Azkenik, gabezia elektrikoak ez dira mugatzen periferiara, Iruñerriak ere pairatzen baitu banaketa-sarearen zaharkitzea, zeinari gehitu behar baitzaio banaketa-eraztuna itxi gabe egotea.

Energia berriztagarrien sektorea ere ukitzen du ekoitzitako energiaren ebakuazio eskasak, eta horrek arazoak areagotzen ditu zerbitzua behar bezala ez dabilen lekuetan.

Gorabehera eta desoreka horiek guztiek eragin zuzena dute foru lurraldeko lehiakortasunean eta aukera-berdintasunean; hau da, pertsonak eta enpresak non kokatzen diren, eskuratze-bidegabekeria gertatzen da, eta nahiz eta ohartzen garen Foru Gobernuak arlo horretan ez daukala eskumen osorik, haren egitekoa da lan egitea garraiolariak eta banatzaileak behartze aldera Nafarroako Foru Komunitateari eskain diezaioten bizi dugun garaiaren eta eskariaren araberako zerbitzu bat.

Erabaki proposamena:

Nafarroako Parlamentuak Nafarroako Gobernua premiatzen du:

– Berehala exigi diezaion Nafarroan elektrizitate-garraioaren ardura duenari–Red Eléctrica de España– haren planetan aintzat har dezan elektrizitate-subestazio bat Estellerrirako, eta hura instala dezan, bertako enpresaburuek, administrazioek eta auzokoek eskatzen duten potentzia nahikoarekin.

– Nafarroako banatze-enpresa handiena denari eska diezaion behingoz konpon ditzan Erriberako eten eta mikroeten guztiak, sinatutako hitzarmenean inplikatuz, bai eta konprometitu den inbertsio guztietan eta beharrezkoak izan litezkeen inbertsio berri guztietan ere.

– Ekimen pribatuari eskerrak eman diezazkion elektrizitate-azpiegituretan inbertitzea erabaki izateagatik bere jardunarekin berme-baldintzetan jarraitu ahal izateko, San Adrianen egin duen bezala, eta saia dadin etorkizunean ez dadin hura izan erabaki horiek hartu behar dituena, erantzukizun hori banatze-enpresarena izaki.

– Espainiako Gobernuarekin eta banatze-enpresarekin Frantziarekiko negoziazioa abiaraz dezan, Pirinioetako gure herrientzako iparraldetik hegoalderako elektrizitate-hornikuntza aintzat hartzeko, horrela ekidin eginen baitira eten luzeen arriskua dakarten hari bakarrak.

– Eska dezan banatze-enpresak konpromisoa hartzea Nafarroako Foru Komunitateko instalazio zaharkituak berritzeko, batez ere Iruñerriko instalazioei dagokienez.

– Nafarroan elektrizitate-sareak duen egoeraren mapa egin dezan, eta azter ditzan horren zaharkitzea eta etorkizuneko beharrizanak, bai eta garraio-enpresari, banatzaileari, Nafarroako Gobernuari berari eta gainerako administrazioei eta gizarte-eragileei planteatu beharko litzaizkiekeen helburuak ere.

Iruñean, 2017ko maiatzaren 8an

Foru parlamentaria: María Chivite Navascués

